Avgerðir frá Skatta- og avgjaldskærunevndini

Avgerð nr. 06-03-31-43 frá 22.03.2007
- Meivirðisgjald
- Meirvirðisgjaldslógin § 12
Samandráttur:

Toll- og Skattstova Føroya gjørdi av, at meirvirðisgjald skuldi rindast í samband við inn ​flutning av elementum til tvey hús, tí talan var um avtalu millum vinnurekandi.

Skatta- og avgjaldskærunevndin metti, at talan var um innflutning til egnan bústað og broytti avgerðina hjá Toll- og Skattstovu Føroya.
Avgerð

Málslýsing:

Málið snýr seg um meirvirðisgjald í samband við innflutning av elementum til tvey hús.

Toll- og Skattstova Føroya:

Toll- og Skattstova Føroya greiðir frá, at talan er um innflutning av elementum til tvey hús, og Toll- og Skattstova Føroya metir, at Sp/f A er millumlið og stendur sum innflytari av hús​u​num, og sostatt skal meirvirðisgjald rindast við innflutningi.

Í samband við at mvg-lógin § 12, stk. 1, litra l í januar 1998 varð broytt soleiðis, at avgjalds​skyldug søla ikki fevnir um lønir til bygging og umvæling av egnum bústaði, hevur Toll- og Skattstova Føroya gjørt eina vegleiðing hesum viðvíkjandi.
Í vegleiðingini verður dentur lagdur á, at bert avtalur millum sethúsaeigaran og tann, sum er veit​ari av tænastuni eru umfatað av hesi reglu. Hetta merkir, at undirentreprenørur ikki kann senda eina rokning til høvuðsentreprenør uttan meirvirðisgjald av arbeiðslønini, tí her er talan um tveir vinnurekandi, og kann rokningin tí ikki deilast upp í lønir og tilfar, har lønin ikki er áløgd meirvirðisgjald.

Treytin fyri, at undirentreprenørur kann senda rokning til høvuðsentreprenør uttan meirvirð​is​gjald av tímalønini er, at høvuðsentreprenørurin hevur fulltrú frá sethúsaeigaranum til at handla í hansara navni. Umráðandi er, at tað greitt framgongur, at fulltrú er givin, og at full​trúin handlar ella inngongur avtalur vegna sethúsaeigaran. Harafturat skal fulltrúin boða und​ir​entreprenørinum frá, at hann handlar vegna sethúsaeigaran.

Tað er í mvg-høpi ikki krav, at ognarrætturin er tinglýstur, men ognarrætturin fer yvir til privat​persónin, tá keypsavtala ella treytað skeyti er undirskrivað.

Sambært omanfyristandandi merkir hetta, at treytin fyri, at fakturin kann deilast upp í arbeiðs​løn og tilfar, har arbeiðslønin ikki er áløgd meirvirðisgjald, er, at veitarin av tænastuni hevur fulltrú frá sethúsaeigaranum til at handla í hansara navni.

Í hesum málinum hava C og D ikki givið Sp/f A fulltrú at handla í teirra navni. Allar avtalur við​víkjandi húsunum eru gjørdar millum B A/S og Sp/f A.
Á innflutningsskjølunum sæst, at tað er Sp/f A, sum stendur fyri innflutninginum av húsunum,

men á waybill og Eur 1 skjølunum er navnið strikað út, og navnið á ávikavist C og D er skriv​að ístaðin.

Niðurstøðan hjá Toll- og Skattstova Føroya er tí, at Sp/f A skal gjalda meirvirðisgjald við inn​flutningi av húsunum og hevur ikki rætt til at deila rokningina sundur í tilfar og arbeiðsløn,

har arbeiðslønin ikki er áløgd meirvirðisgjald, tí her er talan um avtalu millum tveir vinnu​rekandi.

Samstundis eru innflutningsskjøl við navninum hjá C og D á, men her metir Toll- og Skatt​stova Føroya, at talan er um at umgangast reglurnar í meirvirðisgjaldslógini.

Kærarin:

Kærarin vísir m.a. á, at hann hevur havt samskifti við Toll- og Skattstovu Føroya um mvg av arbeiðsløn til hús, sum viðskiftafólk teirra innflyta. Hetta eru privatfólk, sum innflyta hús til egn​an bústað. Hetta eru ikki sniðhús, men eru hús, sum í hvørjum einstøkum føri verða gjørd eftir ynski byggiharrans. Byggiharrin stendur sjálvur fyri innflutninginum.

Sambært § 12, stk. 1, litra l í mvg-lógini er mvg bert av tilfari og ikki av arbeiðsløn.

Tá teir fyri tveimum árum síðan fóru undir virksemi, høvdu teir fund við tollstovuna og komu

til somu niðurstøðu, sum lógin sigur, at mvg er bert av tilfari og ikki av arbeiðsløn, tá treyt​irnar eru uppfyltar sambært omanfyri nevndu lógum. Teir hava tí lagað teirra virksemi eftir hesum lógum. Teir meta framvegis, at arbeiðslønin er ikki mvg-skyldug, tá tað er til egnan bústað.

Avgerð hjá Skatta- og avgjaldskærunevndini.

Sambært § 12, stk. 1, litra l í mvg-lógini fevnir avgjaldsskyldug søla ikki um lønir til bygging

og umvæling av egnum bústaði.

Toll- og Skattstova Føroya hevur gjørt vegleiðing til hesa grein í samband við innflutning av til​fari og lønum til bygging og umvæling av egnum bústaði.

Út frá hesum ber í stuttum til at siga, at er talan um privatan byggiharra, sum sjálvur flytur inn, ella sum hevur givið øðrum fulltrú at handla sína vegna, ber til at sleppa undan mvg-num.

Men er hinvegin talan um millummann, skal mvg latast eisini av arbeiðsløn í samband við innflutning av tilfari.

Henda tulkingin hjá Toll- og Skattstovu Føroya má metast at vera í tráð við § 12, stk. 1, litra l

í mvg-lógini, tí tá verður roynt at tryggja, at tað bert eru privatir innflytarar, sum sleppa undan

mvg. Søla millum vinnurekandi verður ikki uttan mvg.
Í málinum fyriliggja fakturar frá B og flutningsskjøl frá flutningsfyritøku. Fakturarnir eru skriv​aðir til ávikavist D og C. Á flutningsskjølunum frá flutningsfyritøkuni er Sp/f A mót​tak​ari.

Tá fakturarnir frá lataranum B eru adresseraðir til privatpersónar, til byggiharrarnar, metir nevndin, at talan er um innflutning til egnan bústað. At flutningsskjølini frá flutningsfyritøku eru skrivað til Sp/f A, sum skal byggja húsini fyri byggiharrarnar, verður ikki mett at broyta hetta.

Skatta- og avgjaldskærunevndin avgjørdi tí at broyta avgerðina hjá Toll- og Skattstovu

Føroya.
